
Куьре Мелик
	Гьамиша хьухь викIегь, кьегьал

Гьамиша хьухь викIегь, кьегьал, 
Тарланрикай хкудмир жув. 
Са чIавузни жемир бейгьал, 
Асланрикай хкудмир жув. 

Вун жен гьар са кIвале, хуьре, 
Мусурмандин рикIе, виле, 
Тахьурай жез хъуьрен жуьре, 
КичIерхъанрив агудмир жув. 

Лекьре хьтин неъ жуван твар, 
Халкьаризни къалур ви кар. 
Чи невейри хуьрай ви тIвар, 
Накьвадивай къакъудмир жув. 

Душман такваз жемир аси, 
Са гьунардал жемир рази. 
Кьегьалвал я бубад рузи, 
Халкьдин виляй авудмир жув. 

Вахъ тамарзу Мелик Куьре 
ПIир жеда ви дебдин кьиле. 
Тур хци яз хьурай гъиле, 
ЧIуру рекьихъ алудмир жув. 


Вун бахтунин рекье хьухь

Къекъвезвайдаз жагъида гьахъ, 
Вун бахтунин рекье хьухь. 
ТахьайтIани девлет жувахъ, 
Вун бахтунин рекье хьухь. 

Къизил авай араб халиф, 
Ахвар тийиз са югъ, са йиф, 
Кьуразвалда рикIеваз циф. 
Вун бахтунин рекье хьухь. 

Тарашчияр ава шумуд, 
Девлетрик кваз вири умуд. 
Къизил кIватIиз жемир кубут, 
Вун бахтунин рекье хьухь. 

Квез я эхир лали-гевгьер, 
Авайла вахъ ярдин кифер? 
Югъур хьуй ваз физвай сефер, 
Вун бахтунин рекье хьухь. 

Катран кьве вил гуьгъунаваз 
Дуьньядин чил куьткуьна ваз. 
Ашкъидин цIай гуьнгуьнамаз 
Вун бахтунин рекье хьухь. 

Инсанри ви кьабулрай гаф, 
Винел са чIар алачир хаф, 
Уьмуьр акваз тахьуй гзаф, 
Вун бахтунин рекье хьухь. 

Куьре Мелик, шегьерни хуьр 
Жув къекъвезвай ая на чир. 
Садазни ви рехъ тахьуй сир, 
Вун бахтунин рекье хьухь. 

	Къул хуьз экъечI

Эй, лезги халкь, душман винел атана, 
Къарагъ кIвачел, къул хуьз экъечI! 
Им нубатдин завал кьилел атана, 
Къарагъ кIвачел, къул хуьз экъечI! 

И душманар кицIерилай пехъи я, 
Къаф дагъларин рагарилай векъи я, 
Им гъуцари чаз ганвай гьахъ-гьахъи я. 
Къарагъ кIвачел, къул хуьз экъечI! 

Татар ханар, магъул ханар ацIана, 
Чи дереяр кур сесери ацIана, 
Шумуд лезги женгерикай хтанач. 
Къарагъ кIвачел, къул хуьз экъечI! 

Гьар са патай япуз къвезва гьарай, гуж. 
Акъудзава рикI, лугьузва, хурай, гуж. 
Кьейидан ван хквезвалда сурай, гуж. 
Къарагъ кIвачел, къул хуьз экъечI! 

Лезгидин тур хц я хьи чIар атIуз, 
Чин уьлкведин жив хьтин лацу чар атIуз. 
Душмандиз хьи къалурмир куь тIвар ажуз 
Къарагъ кIвачел, къул хуьз экъечI! 

Куьре Мелик кузва хьи цIай акьуна, 
Къвезвай завал яргъаз амаз акуна. 
Вил эцигмир гъуцари гур гьахъунал, 
Къарагъ кIвачел, къул хуьз экъечI! 


Ярдин дидар

Сад аллагьдиз за авунай хьи капI, 
КIаниди кIваляй акъуда, лугьуз. 
Низ чида, зи капI акъатна жед таб. 
Зун ама яр зав агуда лугьуз. 

Захъ инсандин зи авазва дерди, 
Заз яргъайни зи аквазва дерди, 
Зав ният чир зи рахазва дерди, 
Яр рекьихъди зи алуда, лугьуз. 

Кварар гуьзетиз авазва булах, 
Вили ккIалрив къугъвазва булах, 
ВерцIи векьери чIугвазва булах, 
Ахварай ви яр авуда, лугуьз. 

Дуьньяда гьикьван перияр ава, 
Женнетда хьтин гьуьруьяр ава, 
Гьарна гуьзелрин суьруьяр ава, 
Чакай сад жуваз къакъуда, лугьуз. 

Кьабул тийирдаз фидач гъейри яр, 
Куьр Меликаз са чидач гъейри яр, 
Рекьида ам вич, гъидач гъейри яр, 
РикIин дам ада атIуда, лугьуз. 


 
Мирзе Гьасан
	Урусатдин куьлгедик

Гагь лезгийрал агъавалнай аббасидрин гьакимри, 
Теймурленга абурун крар ийидалди ленг са кьадар. 
Гагь авуна Иранд шагьри ина чпин агъавилер, 
Гагь султанри Туьркиядин тухуз хьана сиясатар. 
Ахпа тарихи гьижридин цIуд лагьай виш йиса ина 
Къекъвез азаддиз лезгийри авуна уьлквеяр бизар. 
Фана дуьнья ийиз эзмиш, инкъилаб, дин туна хура, 
Гьатна абур вагьшияр хьиз, ягъиз, рекьиз маса халкьар, 
Садбуру чIугуна кьушун Ширвандизни Эрдебилдиз, 
Садбуру Жарни Гуржистан фена авуна тар-мар. 
Крымд султанри гагь иниз чIугуна кьушунар чпин, 
Гагь, авара хьана, гьатна татаррин десте дявекар. 
Гагь экъечIна шейх Мансур, хъийида дин цIийи лугьуз, 
Гагь Къази-Мегьамеда, гагь Гьемзета акъудна тIварар. 
Гагь агъавал туна ина Шамил-эфендиди вичин, 
Буйругъдалди кIватIна гьарнай кьушун паталди аскерар, 
Шукур Аллагь, гила урус пачагьлугъдал нубат гьалтна. 
Адалат хьун патал халкьдин арада, хьанва ам икьрар. 
Дагъустандин агьалийриз ачухнава илимдин рак. 
Ислягь зегьмет чIугваз гила гегьенш хьанва майдан-базар. 
Гьайиф хьи, лезгияр гьеле уях тежез ахварик ква, 
Тагъафул яз квадарзава къайгъусуз яз абуру вахтар. 
Лугьузвач хьи, чунни гила инсанар я дуьньяда, 
КIелиз тан чи аялрив, къуй дуьньядикай хьуй хабардар. 
Куьлгедик и пачагьлугъдин кIелна, вири савадлу хьуй. 
Тамукьрай чарасуз хьана, чиррай инсанвилин гьалар. 
Уьмьурда вуч герек ятIа, вилерив акурай абурун, 
Ракьун рехъди, гьуьлерални ийиз хьурай сиясатар. 
Дарвилени кесибвиле агаж я лезги стхаяр, 
На лугьуди, гуьзетзава цаварай ризкьидин марфар. 
Ава абурун арада марифат-эгьли ксар, гьелбет. 
Девирдин игьтияжрикай авай чпиз бегьем хабар. 
Алахънава абур чпин веледриз гун патал таъсиб, 
Амма ийиз жедач чуьллер са шумуд гуьлдивай, гуьлезар. 
Гележегдин девирдиз гун герек я дуьз, дерин фикир, 
ГьакI гьавайда ракъур тийин заманадин къулай вахтар, 
Мисал я "арифдаз бес я ишара", амма ахмакь ксар 
Гъавурда акьач авуналди Инжил, Забур, Таврат тикрар. 
Тумар цунин вилик никIер кьуьгъвер авун герек кар я, 
Емишар бул, тIямлу хьун патал хвена кIанда тарар. 


Азадвал

Есир хьана зун зулумдин, чир хьанач заз азадвилин дад, 
Къазанмишиз жеч азадвал, зулумкардиз ийиз мидад. 
Хъсан тушни, хва, асландиз азад яз хьун са нефесда, 
Виш агъзур йис акъуддалди къизилдикай тир кьефесда. 
Жув инсан яз гьисабдай кас жен, герек халкьдин къуллугъда 
Лазим туш хьун виш агъзур йис аваз ялтахдин буйругъда. 
Зулумкардиз къуллугъ авун и дуьньяда мусибат я, 
Зулумдин пар ялиз, гваз фин жуван халкьдиз хиянат я. 
Ламра маса гуда азадвал, на адаз са газар гайитIа, 
Хушуналди лукI жеч инсан, адаз дуьнья базар гайитIа, 
Жедан лайих тIвар инсандин, вич лукI хьайитIа, ашукь тирдаз, 
Гьисабмир, хва, гьич инсан тIвар къачун буш са ва регьат кар яз. 
Зун туш шаклу, зи мазлум шаркь акъатда лукIвиляй, гьелбет, 
Зулумдин гьалкъаяр кьатIда, зунжурриз ийиз нифрет! 
Эгер, куьгьне хкетра хьиз, тепилмиш жез хьайитIа девлер вал, 
На чандилай гъил къачу, хва, тахьуй вахъ гьич кIус къурхувал. 
Жедани тух бубад рикI гьич тек вичин хва хьунал бахтлу, 
Эгер халкьдихъ тахьайтIа бахт, мад са азад уьмуьр гьахълу, 
"Инанмиш я зи мазлум халкь, са къуз азад жеда, гьелбет" - 
И гафар кхьихь на Мамнунан къванцел, жедайвал зи суруз гьуьрмет. 


Куьгьне ханлар, беглер квадрин, элягъин

Куьгьне ханлар, беглер квадрин, элягъин. 
Халкьарикай чаз векилар хкягъин. 
Вучиз чи халкь гьар патахъди чкIизва?! 
Нубатсуз тир четинвиле акIизва?! 

Бязибуру гагь Кьибледихъ ялзава. 
Бязибуру гьар жуьредин къалзава. 
Ацукьнава беглер къайгъу авачиз, 
Кар-кеспидихъ са фикирни галачиз. 

Кард гъилеллаз гъуьрче жеда кIамара, 
Югъди къугъваз жеда абур тIамайрал. 
Бес абуруз кьил акъатун гьарфарай, 
Аялриз тарс гуз алахъда элифрай. 

Фекьийрини твазва фитне-фасадвал, 
Дин багьна кьаз, халкьдиз ийиз инадвал. 
Душманвилер артух жезва гьар юкъуз, 
Урус халкьдиз мидя хьунин футфа гуз. 

Бязибурни ухшар жезва ачкарриз, 
Кьил чуьнуьхда, тум аквада ашкардиз. 
Сир чуьнуьхиз кIанда бязи алимриз 
БалкIандиз хьиз галтIам ягъиз илимдиз. 

Сивиз къай физ кичIеда чеб рахайла, 
Илимдин сир ачухариз тахьайла. 
Гзаф йисар фена зинни и тегьер, 
Жуван халкьдиз гуз ьахьана са бегьер. 

Гьахъсуз ихьтин баладик зун акатна, 
Хзан галаз гъурбатдиз зун акъатна. 


 
СтIал Саяд
	Дуьнья тирвал гьарайна за

Булахдилай хкведай хьи 
Ви кIвализ зун квар къачуна. 
Вун зи вилик къекъведай хьи 
Хъуьрез-хъуьрез, тар гъилеваз, яр. 

Чун кьвед бес кьве хуьре хьайила, 
Мани лугьур гьевес гьинай гъин? 
Чи ашкъидин лувар хайи 
Сефил нуькIрез кьефес гьинай гъин? 

За цаварай кьазва хабар 
Ашукь хьунухь тахсир я жал зи, 
чара хьунни авур къабар 
Зи рикIелла, эхир я жал зи? 

Дуьнья тирвал гьарайна за, 
Зун кIанидаз кьисмет хьанач мад, 
Сир виридаз ахъайна за, 
Зи гафарихъ къимет хьанач мад. 


Садакайни чара хьанач

И дуьньядин кIаник хьуй чин 
Чи дердериз дава тахьай, 
Шехь тавуна бес за вучин, 
Садакайни чара тахьай. 

Дердер-гъамар хиве турди 
Цавараллай фелек яни чи?! 
Диндин кьенар сиве турди 
Кайи рикIиз куьмек яни чи?! 

Чара жедай фал вегьена 
Вун къагьардик хьаначни бес, яр? 
Муьгьуьббатдин цIал вегьена 
Чна чанар каначни бес, яр? 
	Кавхадиз

Зун ашкъиди кьурла есир 
Вучиз за ваз ахъайнай сир, 
агь, за вучин, хьанай тахсир 
Гьа ви патав атун, кавха. 

Залум стха хьайила азгъун 
Хьанай завай вавди рахун, 
Винелай сагъ, къене бархун, 
КтIанвай рикI, каркун, кавха. 

Мелгъуьнди зи хъуьрез-хъуьрез 
Кьел вегьена зи кайи хирез. 
Кьисметрай ваз чара тижез 
Иландин мез атIун, кавха. 

КрчаллукIна квез я дамах, 
Намус квачир хпен бапIах?! 
Буьркьуь я кьве вил, рикIни алчах, 
Авач хьи вахъ кьатIун, кавха. 

ГьикI фейитIан - зи рехъ кузва, 
Хкаж гъилер, ая суза, 
Фасадари кьадач арза. 
Ви рикI яни ракьун, кавха. 

Саядан чан ятIан гьайиф, 
Ви вилик жеч алчах, зайиф, 
Ви терездин мийир тариф, 
Бес хьана заз акун, кавха. 


 
ЧIилихъ Абдулгьамид
	Фимир вун

Агь, ширин мез, гуьрчег къамат, килиг заз, 
Яб телягьиз, уьркуьтмиш жез, фимир вун. 
РикIин гьисдихъ кьисметдин хат гилиг заз, 
Элкъуьгъ чахъди, кьил хураваз фимир вун. 

Гъафиларна, рикIел кайи хер тамир, 
Кабабна чан, заз айгьамдин хъвер тамир, 
Ашкъидин цIай, зав гвай къенд-шекер тамир. 
Сабур кьатIна, яд-чарадаз фимир вун. 

Вун яр ятIа, са дил жаваб ая заз, 
РикIин хиял лагь, на жуван гумир наз. 
Ирид йис я зун ви дердина кьураз, 
Икьван ви гъам зи чандамаз фимир вун. 

Куьз вуна зал алпандин цIай алтIумна? 
Несиб тахьай за зи кьисмет алцумна. 
Ви кIани яр, кукупI цихъ хьиз магьрумна, 
Чан гъед-чирагъ, нур гъапамаз фимир вун. 

Им кар хьанач вуна авур бейхабар, 
Яб телягьиз мийир вуна зи рикI тIар. 
Вун паталди чIулав авур табагъ чар 
КIел тавуна, рахаз-рахаз фимир вун. 

Хкетрик квай гьуьлуьн руш хьиз къалуриз, 
Абдулгьамид виртIед мум хьиз цIуруриз, 
Чи бахтунин къелем ядсуз кьуруриз, 
Гъейри касдиз бустан кутаз фимир вун. 


ГьикIа, яр?

Йифди-югъди заз ахварай вун акваз, 
Агакьдач хьи вавди зи гъил, гьикIда, яр? 
РикI акъатда, гуьзел, вилиз вун такваз, 
Агакьдач хьи вавди зи гъил, гьикIда, яр? 

На зи рикIе туна, суна, яман тIал, 
Къилихъ галай лацу къирдин масан шал, 
Гуьрчег пелен кьула авай яран хал 
Агакьдач хьи валди зи гъил, гьикIда, яр? 

Йикъан кьарай авач заз, я фен ахвар, 
Вун фикир яз, гъам чугваз, рикI хьана дар. 
МичIи йифер хьиз хьана экуь йикъар, 
Агакьдач хьи валди зи гъил, гьикIда, яр? 
Чiилихъвидин факъирдин рикI гьинва зин, 
Зи ширин чан рекье за, яр, тунва вин, 
Чаравал чаз хупI мусибат хьанва ин. 
Агакьдач хьи валди зи гъил, гьикIда, яр? 
	Амани?

Дертэгьли кас, дердер пайиз луькIуьнал 
Ви дерт кьадай муъмин инсан амани? 
ТIазвай рикI гваз вун чуьллера къекъуьнал 
Ви тIалдихъ са жерягь, дарман амани? 

Мермердин къван мерд инсандин секуь я. 
Йиф хьайила, дуьне, лагь, низ экуь я? 
Лугьудайла вун вучиз икI буьркьуь я? 
Ви шел кьадай чIал чир лукьман амани? 

Саилдивай тIалабдайла дишкири, 
Мердимазар хьайла буьтуьн чил вири, 
Тахьайла чир агьвалатар мад жери, 
Куьмек гудай эгьли-жаван амани? 

Серсер хьайла, кесиб, арха авачир, 
Вичин чандик зерре къуват кумачир. 
Къази-фахра кIватIна рекье амачир, 
Асмишдайла, хуьдай аслан амани? 

Абдулгьамид, накъвар селлер хьуналди, 
Геже-гуьнда халикь эзберуналди, 
ЧIалар атIуз, икьван бейтер кьуналди, 
Вахъ кIвал-югъ, я таза жейран амани? 


Къизилгуьл

Дамах-чагъ гваз физ, виликай алатиз, 
Чанда гьикьван цIай твада на, Къизилгуьл? 
Шем-чирагъ хьиз, хквез, рикIив агатиз, 
Чанда гьикьван цIай твада на, Къизилгуьл? 

Цуьк ахъагъай шумал беден чIагуриз, 
Тер къекъведай къвед хьана, жув къалуриз, 
Зай хьайи рикI пияладив ацIуриз, 
Чанда гьикьван цIай твада на Къизилгуьл? 

Рагъ кIевириз, дуьнья на заз дар ийиз, 
Зар-зибаяр вавди кьаз, инкар ийиз, 
Заз чигедин марфадикай хар ийиз 
Чанда гьикьван цIай твада на Къизилгуьл? 

Катра ериш, ашкъи хура амачиз, 
Сирдаш хьана, са дил жаваб авачиз, 
Перванадин ихтибарвал алачиз, 
Чанда гьикьван цIай твада на Къизилгуьл? 

Магьидин тан, нехиш атIай чIурар гваз, 
Некьид пIузар, нуьгвед ичер хурар гваз, 
ЧIилихъвидин ивидин шагь дамар гваз, 
Чанда гьикьван цIай твада на Къизилгуьл? 


 
Сулейман Стальский
	Девлетлуяр, чиновникар

Я стхаяр, пул авайдаз... 
Начальник уртах хьана хьи. 
Инсаф ая вуна залум. 
Кесибариз гужар хьана хьи. 

Инсаф ая вуна залум. 
Кесибариз гумир тlун рум. 
Иеси кьей "добрым утром", 
Халхьдиз вакай мах хьана хьи. 

Гъуьрел тlвар эцигна "мука" 
Некlедиз лугьуз "молока" 
Чукlулни шиш , каструлка, 
Ихьтин къаб - къажах хьана хьи 

Гьакl кьиляй - кьилиз фидани? 
Куь крар гьакl дуьз жедани? 
"Сагъ хьуй" лугьун "досвидани" 
Им маса саягъ хьана хьи. 

Эрчlи гъиле кьуна зунтlук, 
Алукlна са куьруь суртук , 
Къекъуьриз гьар патахъди тlук, 
Шляпкlа ,пlапlах хьана хьи. 

Къулавай цlуз лугьуз "огон" , 
Киридиз лугьуз " прогон " , 
Къуьнерал хьайила погон, 
Тlишерал къармах хьана хьи. 

Гьар са кардал хьана зун мат, 
Хьана им чаз хупl зулумат, 
Экъуьгъун я "яп-тфай-мат", 
Халкьар икl яншах хьана хьи. 

Кьве чин акьалтнамаз вичал, 
Ришвет къачуз, тагуз мажал, 
Кесибариз лугьуз " пошел ", 
Ибурув дамах хьана хьи. 

Кар фагьумна Сулеймана: 
Бязибур хьана дивана, 
Кесибар амаз ксана, 
Бязибур уях хьана хьи. 


Герек туш

Куьгьне замандин куьгьне
Фитнеяр кIватIун герек туш 
Фагьумна, юлдашар, куьне 
Бес я акI гатIун герек туш. 

Вичин жендек ишлемишай, 
Гьекь, гаф гьакI ракъуриз вичяй, 
А инсан мал къазамишай 
адан сес атIун герек туш. 

Я пис тийижиз, я хъсан- 
Кими жедач гьахьтин инсан, 
Фагьум тийиз ужуз, масан, 
Дуллух, къимет гун герек туш... 

Гафар - чIалар виридан сад, 
Къалай къуз чи гевил я шад. 
Садаз виш артух я майишат 
Адакай рахун герек туш. 


Билбил

Акьахьна са кьакьан тарциз 
Бегьер гудай ичин, билбил. 
Вуч чIал ава а ви ванциз, 
Гьарайиз я кIвачин, билбил. 

Мягькем кьуна вуна и тар, 
Тамам ян бес амай шартIар? 
Саймиш тийиз чи жемятар, 
ХупI къенида ви чан, билбил. 

Гьич чIал авач ви гьалариз, 
Дамахзава на эллериз. 
Аквадачир вун вилериз, 
Вяде тиртIа хъуьтIуьн, билбил. 

Заз чир жед вун ятIа къуччагъ: 
Зун акурла жемир къачагъ. 
ЦIи гьикI тир ви дуланажагъ, 
Тух яни ваз, гишин, билбил? 

ЦIинин къуьдни хьана пайгар, 
Дегиш хьанач мад ви рангар. 
Гила хибни хьана азгар, 
Йикъар фена чишин, билбил. 

Жугъура ваз са кIеви рук, 
Гьалт тавурай вал чинерук. 
АкатайтIа адан хурук, 
Ахпа за ваз вучин, билбил? 

Жагъура ваз чка секин, 
Ша жемир вун акьван эркин. 
Заз акурд туш вун кьван йигин 
Грамофон машин, билбил. 

Хьана къвазмир вун икI таъхир, 
Пашман жедай кар я эхир. 
Кьвед-кьвед хьана гьар са ничхир, 
Къайгъудик ква чпин, билбил. 

ГьакI нубатсуз ийимир къал, 
Гатфар кьведа сад-вад йикъал. 
Сулейманан ша вун иукьвал, 
Са кIус ваз тамашин, билбил. 


Кавхадиз

Жеч ина ресед-салагъа, 
Я эллер, чун инлай чкIин. 
Вядед кьванни хуьр элягъа, 
Белки, чаз масанал туькIуьн. 

Гьикьван ягъайтIан укьне юкI, 
Къведач инал я кIан, я кIукI. 
Жемятар куьн инлай чукIукI, 
Ая кван са маса мумкин. 

КIватI жеда куьн гьар агъсакъал, 
Гъиле кьуна теспягь, къукъвал. 
ГьакI нубатсуз из къалмакъал, 
Динж куьз тадач куьне мискин? 

Жафад хьана и кент-худа. 
Кьве кепек пул туртIа гъута, 
Жемятарни маса гуда. 
Инсафсузвал вуч я рикIин! 

Итим я лугьуз вич хаса! 
Эхир на чун гуда маса. 
Гъиле кьуна къукъвад аса, 
Им чи винел хьана кескин. 

Чмр жезмач чаз ийир-тийир. 
Гьич гудайд туш им чаз хийир 
СтIал Сулейман я шаир - 
ТIеaм акьадач ман, за гьикIин! 


Фекьияр

За лугьун квез квек квай хесет, 
Гъавурда куьн гьат фекьияр. 
КIантIа куьне ая гуьзет, 
Лап иер дикъет, фекъияр. 

Зирек халкьар я куьн гатуз, 
Техил хтайлахъди гъутуз, 
КIватIиз ам, ичIириз кIватIуз, 
ТIалабиз закат, фекъияр. 

Санал гуз хьайтIа садакьа, 
Жеда куьн межлисдин юкьва, 
Ашдив жеда пара мукьва, 
Ийиз гьерекат, фекьияр. 

Гьич чидач квез квек квай тахсир. 
Фагьум куьздач етим, есир? 
Заз чидайд я куь рикIин сир. 
ГьакI я агьвалат, фекьияр. 

Куь акьул кьаз куьне дерин, 
Лежберрал ийиз хъуьруьн. 
Хуьрек кIанда даим ширин, 
КIвални жен хелвет, фекьияр. 

Даим хъваз сам-поповдин чай, 
Магьут чухва, ластик валчагъ. 
Гар галукьзамаз жез начагъ. 
Жедач квехъ такьат, фекьияр. 

КIелзамазди са элифар, 
Закатдикай рахаз гафар, 
Акъатзамаз пуд варз гатфар, 
Шешел къачу - гьат, фекьияр. 

Техил хтайлахъди гъилиз, 
Тарс акъат тавуртIа кьилиз, 
Гьар кас ахпа вичин кIвализ 
Элкъвез кьулухъ кат, фекьияр. 

Гатуз жеда квев дамахар, 
Ахъайиз межлисра махар, 
Гьар йифиз аквадай ахвар 
Жеда квез гьейрат, фекьияр. 

Гьамни инсаф жедан мегер 
Акьван пехил хьунухь рикIер? 
Кутуна дуьньядик лингер, 
ЧIурун ян ният, фекьияр. 

Ашдикни жен пара ягълу, 
Гьавайда рцфунар дулу. 
КIаникиз къаткида далу, 
Жедач квехъ гъейрат, фекьияр. 

Гьардан вилик са истикан, 
Вегь шекер бул, такурай кIан. 
Сулейман квез жемир дакIан, 
ИкI я гьакъакъат, фекъияр. 

	Дагъустан

Гагь жеда вун кьуьзуь къужа, 
Лап чуру рехи, Дагъустан. 
Гагь гъиле кьаз буьркьуь ружа, 
Жеда вун пехъи, Дагъустан. 

Гьар атайда вегьез лапIаш, 
Гагь жеда ви тегьер яваш; 
Гагь ийиз на дяве, саваш, 
Жеда ваз ашкъи, Дагъустан. 

Гагь жеда вун шадни хуррам, 
Гагь гъиле кьаз вуна вагьрам, 
Гагь макъамда жеда тIарам, 
Гагь жеда гъуьргъуь, Дагъустан. 

Гагь жеда вун пара алчах, 
Кепекдик вун жедач анжах. 
Гагь ви гьалар жеда юмшагъ, 
Гагь жеда векъи, Дагъустан. 

Гагь картар хьиз, гагьни лекьер, 
Гагь жеда вун лап вацIун кьер, 
Бязибуруз вуна рекьер 
Акъудда гьяркьуь, Дагъустан. 

Гагь кIватIиз на гапIал-гапIал, 
Гагь лугьуз "теперь пропал", 
Гьар атайдаз жез вун гьамбал, 
Гудач ваз гьакъи, Дагъустан. 

Са кIус вуна инсаф ая, 
Кьамир гъиле яцIу пая. 
Гуьзета на эдеб, гьая, 
Хьухь чиниз регъуь, Дагъустан. 

Гьар атайдаз хуш я Кавказ, 
Тамашиз хъфида яб кьаз, 
Загьирда вун вилер ахъаз, 
БатIинда буьркьуь, Дагъустан. 

Гагь акьулдиз жеда наши, 
Гагь вун аял жеда гъвечIи, 
Япар аваз жеда биши, 
Гагь жеда чIехи, Дагъустан. 

Сулеймана лугьуз бейтер, 
Дугърибур я веревирдер. 
За фагьумна, а ви дердер 
Жезмач хьи эхи, Дагъустан. 




Фагьумнамаз бязи рахаз 
КIан жемир - вун секинз акъваз. 
Загьирда ви вилер ахъаз, 
БатIинда ксун хъсан туш. 

Эй фекъир, вун тежен наши, 
Вилер буьркьуь, чпар биши. 
Эвел тIвар эхтигна къучи, 
Гуьгъуьнлай зурзун хъсан туш. 

Фагьума дуньядин гьалар, 
Бязи инсанрин хиялар. 
Туна чанда кьуру ялар, 
Жува жув къазун хъсан туш. 

Ахмакьвилик квай азарар 
Чир тахьун я хийир, зарар. 
Эвел михьи тир пIузарар 
Гуьгъуьнлай кьацIун хъсан туш. 

Яргъи гафарикай вучда? 
Эхир гьатда кьил кьурушда. 
Жуван кIвачера арушда - 
Фитне арасун хъсан туш. 

Гьар гьи касди ийид зулум, 
Эхир вичяй акъатда гум. 
Зи акьулдив, фитнедин тум 
Жуван сала цун хъсан туш. 

Ша межер вун акьван лавгъа. 
Мусс чир хьуй ваз ериш, яргъа? 
Эхир кьил акьада чарха - 
Гьич келле ацIун хъсан туш. 

Эй фекъир дели-дивана, 
Иер фагьум ая вуна. 
Дуьз лугьуда Сулеймана: 
Масадан тIуб кIасун хъсан туш. 


Судуяр

Авач кьван куь чанда инсаф, 
Са зерре мирвет, судуяр. 
Гьич кьабулич кесибдин гаф, 
ТагайтIа ришвет, судуяр. 

Сят кIуьда куьн жеда судда, 
Иблисди куьн твада худда, 
Гьакь гвай кесиб куьне куда, 
ТагайтIа къимет, судуяр. 

Килигиз къвазда куьн чиниз: 
Са затI гьат тавурла гъилиз 
Акъудич а дуван кьилиз, 
Кхьиз гуз суьрет, судуяр. 

Квез жедайвал за лугьуда: 
Шумуд фекъир куьне куда, 
Стха куьне маса гуда, 
ТагайтIа ришвет, судуяр. 

ДакIандахъ элкъуьриз далу, 
Кепекдихъ маса гуз халу, 
Ахьтинбурал жибин далу 
Жедайд туш девлет, судуяр. 

Фена икI шумуд замана, 
Эй, фекьир дели-дивана. 
Квез авуна Сулеймана 
Чир хьухь и туьгьмет, судуяр. 


ГьажикIа

Уьмуьраллагь зи яшинда 
Заз гьич тахьай ван хьана хьи. 
ЦIи Куьредиз хупI гишинда, 
И кар заз дакIан хьана хьи. 

Гьелбетда, булда гьажикIа, 
Нез хьун мумкин жедач вакIа. 
Тамам Дагъустанда, ЯркIа 
Мад адан дуван хьана хьи. 

ЧIур хьуй вич акъатай ери! 
СтIалар, чIугвамир кири. 
КIватI жез Дагъустанни вири. 
Пуд манат мизан хьана хьи. 

Хъипи машмаш хьиз я тини. 
Фан рангни я яру хини. 
Сиве турла туькьуьл хинни, 
Анал зун гьейран хьана хьи! 

Са кIус за авуна дадмиш: 
Яд тахъвайтIа жеда бамиш. 
Туькьуьлвилиз лап наргимиш, 
Им кьифре дарман хьана хьи. 

Дад акурла тим жеда тух, 
Мумкин авач нез жен артух. 
Сарубугъда туна кьулухъ, 
Хархардиз майдан хьана хьи. 

ТуьтIуьнкай чаз авач чара, 
Недайла акIида сара. 
Са пай туна хквед хьара, 
Гьам чIуру фарман хьана хьи. 

Машиндалди бул хкведа, 
Теспягьдилай твар екеда. 
Заз дакIан затI и уьлкведа 
Чи кIвализ мугьман хьана хьи. 

Фагьумзамаз идан тегьер, 
Гьелбет, гзаф жеда бегьер. 
Эрекьни жеч ихьтин зегьер: 
Зун тахъвай пиян хьана хьи. 

Пул ганач лугьуз ви гъиле, 
Авуна заз ихьтин гьилле. 
Гьар фу недайла, чи кIвале 
Хьайид йикь-шуван хьана хьи. 

Вич ктIайд яз, гунуг масан, 
Рекьид къаст ян вид зи хизан? 
Векьелар Малла Рамазан, 
Им батIул дуван хьана хьи. 

Гана лугьуз шей аламаз, 
Ихьтин кардан бес, ярамаз? 
Ви кьилив зун лап аннамаз, 
Ахмакь Сулейман хьана хьи. 


